
Eusko Jaurlaritzak Zestoa tentsio handiko bizitegi eremu izenda 
dezan udalak diagnosia eta azterketa egin berri ditu

etxebizitza helburu 



Giza eskubideen lege unibertsaletan etxebizitza eskubidea oi-
narrizko eskubide gisa hartzen bada ere, bistakoa da azken 
hamarkadetan oinarrizko eskubide beharko lukeena negozio eta 
espekulazio iturri bihurtu dela. Etxebizitza merkatu finantzarioko 
kontzepturik errentagarriena izatera pasa da  eta horrek batzuen 
negozioa askoren arazo izatea ondorioztatu du. Eta guzti hau 
gertatu bada, horretarako eskumena duten erakunde publiko 
guztien konplizitatea egon delako gertatu dela esan behar da.

Zestoan, Euskal Herri gehienean bezala, etxebizitza eskuratzeko 
daukagun arazo larriari behingoz irtenbiderik ematen ez bazaio, 
bertako herritarrei eta batez ere belaunaldi berriei bertan euren 
bizitza proiektuak garatzeko aukerak zapuztuko zaizkie. Izan 
ere, etxebizitza pertsonen egonkortasun eta segurtasunerako 
oinarria den neurrian, gure tokiko bizitza sozial eta ekonomikoa-
ren ardatza ere bada eta gure herriak bertan duintasunez bizi 
ahal izateko lekua izan beharko luke.

Azken urteetan etxebizitza arazoak izan duen bilakaerak, arazoa 
larriagotu besterik ez du egin eta babes publikoa ere hutsaren 
hurrengoa izan da. Ondorioz, irtenbidearen bidean neurri asko 
hartu beharko dira eta horien artean udalei orain arte izan ez 
duten esku hartzeko ahalmena onartu beharko litzaieke.

Zestoak tentsio eremu izendapena jasotzeko baldintzak bete-
tzen dituela jakin dugun honetan, ale honek nagusiki Zestoako 
bizitegi eta demografiaren egoeraren berri ematea du xede eta 
etorkizun hurbilean udalak hartu beharreko neurriak herritarrei 
jakin araztea. Azken udal batzarrak, bizitegi eraikinetako beheko 
lokalen erabilera aldatu eta etxebizitza eskariari aurre egiteko 
helburuz araudi berria behin betiko onartu berri du eta udalak 
ahalmen administratiboa eskuratu orduko alokairu prezioen mu-
gak ezarriko ditu.

Etxebizitzaren Euskal Behatokiak berriki adierazi bezala, alo-
kairu pribatuaren etengabeko garestitzeak azken bi urteetan 
alokairu publikorako eskaeren ezohiko hazkundea izan du eta 
Zestoari dagokionez ere datuek gauza bera berresten digute. 
Jabetza pribatuaren erreinutik alokairu sozial eta publikorako 
bidea egiten hasi beharra daukagu.

Herriko gazte eta ez hain gazteek herrian bizi nahi dute eta udala 
bere esku dagoen guztia egiten saiatuko da! 

Mikel Arregi Urrutia
Zestoako Alkatea

 Imanol Esnaola  
Gislan kooperatibako zuzendaria    

“Zestoako etxebizitza parkea 
azken urteetan presio 
handia jasaten ari da eta 
etorkizunean are handiagoa 
jasan dezake”

ETXEBIZITZA

Azalduko al zeniguke Zestoako 
bizitegi-merkatua dela eta zein 
azterketa egin duzuen?
Azterlan honen helburua prozedura ad-
ministratibo bat betetzea da. Zestoako 
udalerriko bizitegi-merkatua tentsio-
pean zegoela jakinarazi zuen Etxebi-
zitzaren Euskal Behategiak. Zestoako 
Udalak tentsio hori baretu ahal izateko 
legeak eskaintzen dizkion aukerak ba-
liatu nahi baditu, eskaera formala egin 
behar du. Azterketa hau prozesu horre-
tan pauso bat da.

Etxebizitza oinarrizko premia da, baina 
garaian garaiko formulazioak hartzen 
ditu. Industrializazio aurreko baserriek 
hainbat belaunalditako senideak hartu 
behar zituzten, industrializazio garaiko 
etxeek fabriken inguruan egon behar zu-
ten. Etxebizitza garaian garaiko formu-
lari egokitzen zaio. Horretarako ezagutu 
beharra dago hainbat alderdi, biztanle-
ria, bizikidetza unitateak, gaitasun eko-
nomikoa, etxebizitza parkea eta abar.

Azterlanak zein ondorio utzi ditu?
Datu demografikoek, sozioekonomi-
koek eta etxebizitzaren erabilera datuek 
aditzera ematen dute Zestoako etxebi-
zitza parkea azken urteetan presio han-
dia jasaten ari dela eta etorkizunean are 
handiagoa jasan dezakeela indarrean 
dauden prozesuekin. Urola Kostako 
erreferentziazko udalerrien etxebizitzen 
prezio altuek baldintzatutako inguru 
batean gertatzen ari da hori, bizitegien 
salerosketa zein alokairu prezioetan go-
rakada eragiten duena.

Labur esanda, Zestoako biztanleriak 
gora egin du azken urteotan eta gora 
egiten jarraituko du hurrengo hamabost 
urteetan. Prozesu horretan adin handi-
ko pertsonen kopurua nabarmen haziko 
da, baina gazteena murriztu. Zestoatik 
kanpo jaiotako herritarren kopurua ere 
nabarmen hazi da (%50,3), eta etorkizu-
nean hazten jarraituko duela esan daite-
ke. Zestoako urte hauetako hazkundea 
nabarmena izan da, Urola-Kosta ingu-
ruak izan duenaren pare, baina Gipuz-
koakoa baino nabarmen handiagoa. 

Ondoko herriekin alderatuta 
Zestoak zer berezitasun dituela 
esango zenuke?
Urte hauetan Zestoak eskualdearekiko 
harreman oso estua izan du; bereziki 
Zumaia, Azpeitia eta Aizarnazabalekin. 
Inguruko herrietara joan diren biztan-
leak galdu dituen bezala, herri horietatik 
etorritakoak hartu ditu Zestoak. 

Bestalde, azterketak agerian jartzen 
ditu hainbat berezitasun. Zestoako 
errenta maila, Urola-Kostako batez 
bestekoa baino nabarmen apalagoa 
da, 5.000€ko aldea dago. Alokairu 
prezioak ere apalagoak dira; hilean ia 
100€ merkeagoak kostaldeko alokai-
ruekin alderatuz. Ondorioz, alokatutako 
etxebizitzen kopurua bikoiztu egin da 
hamarkada batean.

Etorkizunera begira etxebizitza 
politikak egiteko herriko errealitate 
demografikoak zer eragin izan 
dezake?

Bizitegi egitasmoak garaian garaikoak 
izaten dira. Zestoak aurrean duenari 
erreparatu behar badio kontuan hartu 
beharko luke, besteak beste, adin han-
diko pertsonen kopurua haziko denez 
etxebizitzen irisgarritasuna erronka 
handia izango dela. Gazteen emantzi-
pazioak ere orokortzeko joera hartuko 
du, baina gaztetan ez dute betiko izan-
go den etxea bilatuko. Era berean, ain-
tzat hartzekoa da bizikidetza unitateak 
gero eta txikiagoak izango direla eta 
jende kopuru berak etxebizitza unitate 
gehiago beharko dituela. Esandakoare-
kin batera gogoan hartzekoa izango da 
Zestoan etxebizitza eskuratu edo Zes-
toara bizitzera etorri nahi duen jende 
ugari dagoela, Etxebideko erregistroen 
datuak argiak dira alde horretatik. 

Lurralde orekari dagokionez, 
Zestoak dituen arrisku edo 
desorekarik nabarmenduko 
zenuke?
Batetik udalerriaren izaera dago, he-
rrigunea eta hainbat auzo. Auzoetako 
biztanleria adin handikoa da gehien bat 
eta oro har, auzo gehienek ez dute bere 
indarrez gaztetzeko gaitasunik. Beste-
tik, eskualdeko errealitatea dago, etxe-
bizitzen batez besteko prezioa Gipuz-
koako eta EAEko prezioaren gainetik 
dabil. Zestoako salerosketen prezioaz 
ez dago datu ofizialik baina badakigu 
Zestoako batez besteko errenta Urola-
Kostakoa baino 5.000€ apalagoa dela 
eta alokairuak merkeagoak direla, es-
kualdeko herrien artean errenta segre-
gazioa gertatzeko bidea jarrita dago.

Imanol Esnaola, Gislan kooperatibako zuzendaria da. 
Urte hauetan Euskal Herriko ekonomiaz eta gizarteaz 
argitaratu diren hainbat lanetan parte hartu du eta Zestoako 
bizitegi merkatuaren tentsio egoerari buruzko azterlanaren 
erredaktoreetako bat izan da. 

ETXEBIZITZA

Zestoa tentsio handiko bizitegi eremu 
izendatzear

2023ko abenduan Eusko Jaurlaritzak 
bi txosten argitaratu zituen, eta bertan 
zehaztu zuen zenbat udalerrik betetzen 
zituzten tentsio handiko eremu izateko 
baldintzak. Zestoak tentsio handiko 
eremu izendatzeko baldintzak betetzen 
ditu, baldintzak bi dira eta izendapena 
lortzeko nahikoa da bat betetzea: ba-
tetik azken bost urteetan etxebizitzaren 
prezioa erkidegoko bataz besteko KPIa 
baino hiru puntu gehiago igo izana, edo 
bestetik herritarren  bizitegi unitate ba-
koitzeko sarreren % 30 baino gehiago 
etxebizitza ordaintzera bideratu behar 
izatea.

Eusko Jaurlaritzak egindako kalkuluen 
arabera EAEn 41 herri dira aipatu bal-
dintzak osoki edo partzialki betetzen di-
tuztenak. Herri gehienak herririk popu-
latuenak badira ere, Zestoa baldintzak 
betetzen dituen Gipuzkoako herririk 
txikiena da eta horrek Zestoan etxebi-
zitza eskuratzeko zailtasuna gero eta 
larriagoa dela adierazten du.

Gauzak horrela, Zestoako Udalak Eus-
ko Jaurlaritzari aurkeztu beharreko 
dokumentazioa prestatzen ari da eta 
Gislan enpresak eginiko diagnostiko 
eta justifikazio memoriak, besteak bes-

te, jarraian azalduko dugun informazio 
sorta utzi digu. 

Zestoak tentsio eremu 
izendatzeko lehen baldintza aise 
betetzen du
Arestian aipatu bezala, lehen baldintza 
betetzeko azken bost urtetako tokiko 
etxebizitzen prezioen igoerak erkide-
goko KPIaren (kontsumo produktuen 
indizea)  bataz bestekoa baino hiru 
puntu gehiago izan behar du eta Zes-
toako alokairu prezioen igoerak azken 
bost urteetan EAEko KPIa 7,7 puntutan 
gainditzen du.

2015ean Euskal Legebiltzarrak etxebizitza legea onartu bazuen ere, ondorengo 
urteetan  legea garatzeko inolako pausorik ez zen eman. 2023ko maiatzean, 
EH Bilduk eta ERCk espainiar Gobernuarekin lortutako akordio bati esker, tentsio 
handiko eremu izendapenaren aurrekaria sortu zen, zeinetan baldintza batzuk 
betetzen zituzten udalerriek, besteak beste, alokairu prezioen igoera mugatzeko 
aukera izango zuketen.

Zestoako biztanleriaren 
bilakaera
Azken bi hamarkadetan Zestoaren 
biztanleriak hazkunde nabarmena 
izan du. Urola Erdia, Urola Kosta eta 
Gipuzkoaren bataz bestekoaren gai-
netik. 2000. urtean 3.140 biztanle 
zituen Zestoak eta 2024ko azaroko 
erroldaren arabera 3.977 biztanle bizi 
gara Zestoan. Datorren urtean 4.000ko 
langa pasako dugu baina ez da ahaztu 
behar 1972an Zestoa 4.400 biztanle 
izatera iritsi zela.  

Zestoako biztanleriaren azken urteetako 
hazkundea aintzat hartuta (ugalkortasu-
na, heriotza tasa, migrazio-saldoak...) 
eta egungo joera mantentzen bada, da-
tozen 15 urteetan Zestoako biztanleria 
tasak % 10,3ko igoera izango du.  Hau 
da, gaur egun baino 400 biztanle gehia-
gorekin, 70eko hamarkadan izandako 
kopurua gaindituko genuke.

Bestalde, Zestoako biztanleria zahar-
tzen joango dela ere aurreikusten da, 
jaiotze-tasa ez baita zahartzeak eragin-
dako galera orekatzeko gai izango. On-
dorioz, zahartze-tasa % 20tik gorakoa 
izango da 15 urte barru.

Bizikidetza-unitateak
Zestoako bizikidetza-unitateen kopu-
ruak gora egin du azken urteetan. 2009-
2024 urteen artean bizikidetza-unita-
teak 1.293 izatetik 1.493 izatera igaro 
dira, hau da % 15,5 hazi da. Igoera 
honetan eragin duten faktore nagusiak 
biztanleriaren hazkundea, eta bizikide-
tza-unitateen tamaina txikitzeak izan 
dira eta ondorioz, gaur egun pertsona 
kopuru berarentzat duela urte batzuk 
baino etxebizitza kopuru handiagoa 
behar da.

Zestoan kide bakarreko (% 30,2) eta bi 
kideko (% 25,6) bizikidetza unitateak 
dira gehien. Hiru kidez (% 16,5) eta lau 
kidez (% 17,5) osatutako familia unita-
teak ere esanguratsuak dira baina bis-
takoa da 70eko hamarkadatik familia 
unitateek izan duten jaitsiera.

Etxebizitza parkea
Zestoako etxebizitza parkeak, bataz 
beste 46,2 urteko antzinatasuna du 
eta etxebizitzen azalerari dagokionez 
108 metro karratuko bataz bestekoa 
du (kaleko etxeen eta baserrien azalera 
batera hartuz). Etxebizitza parkeak ia 
ez du hazkunderik izan 2010-2023 al-
dian. 2024ko Arroabeko 89 etxebizitza 
berriak salbuetsita, hazkunde handiena 
izan zuen urtea 2020a izan zen. Gaur 
egun eta Eustaten azken datuen arabe-
ra, Zestoako etxebizitza parkea 1.859 
etxebizitzek osatzen dute.

Aipagarria da, udalerriko 388 etxebi-
zitzetan ez dagoela inor erroldaturik, 
ondorioz, Zestoako etxebizitza hutsak 
% 20,8 dira. Inor erroldatu gabeko 
etxebizitzen kopurua bereziki altua da 
Aizarnan (% 37,5), Lasaon (% 37,5) eta 
Endoian (% 41,3). 

Erosketa eta alokairu 
erregimenetako etxebizitza 
merkatua eta eskaera
2004-2023 urteen bitartean 706 sa-
lerosketa erregistratu ziren Zestoan. 
Epealdi horretan egin diren salerosketa 
guztien % 99,3 (701) salmenta librekoak 
izan dira. Babestutako etxebizitzen ka-
suan, zegokien epea gainditu ondoren, 
bost besterik ez dira saldu denbora 
tarte horretan. Saldu diren etxebizitza 
horietatik 324 etxebizitza berriak izan 
dira  eta 382, berriz, bigarren eskukoak.

Alokairuari dagokionez, 2011-2023 ur-
teen artean Zestoan alokairuan dauden 
bizikidetza-unitateen kopurua handitu 
egin da, 2011 urtean % 7,8 izatetik 
2022an % 13,8 izatera. Dena den, alo-
kairuan dauden etxeen kopurua gainon-
tzeko lurraldeetakoa baino txikiagoa da.

Amaitzeko, Eusko Jaurlaritzaren etxe-
bizitza sailak kudeatzen duen Etxebide 
erregistroan Zestoako udalerrian 134 
etxebizitza eskaera daude inskriba-
tuak.  

Ekintza plana
Udalak Zestoa tentsio eremu izendatze-
ko diagnosia eta justifikazio memoriak 
eginda baditu ere, hurrengo urratsa 
ekintza plana egitea izango da.

Ekintza planak egun etxebizitza esku-
ratzeko dauden zailtasunak gainditze-
ko hartu beharreko neurriak aztertu eta 
izendatuko ditu eta plana bukatzean 
dokumentazio guztia jaurlaritzari aur-
keztuko zaio, honek Zestoako Udalari 
tentsio eremu izendapena onartu die-
zaion.

Izendapena lortu ondoren, udalak egun 
ez dituen hainbat eskumen izango ditu, 
adibidez etxebizitzen alokairu prezioe-
tan esku hartzeko. Era berean, Correos 
eraikina zegoen eremuan eta erdi ka-
lean egin nahi diren alokairu sozialeko 
etxebizitza publikoak eraikitzeko balia-
bide guztiak eskuratzeko erraztasunak 
izatea espero du Zestoako Udalak.

ETXEBIZITZA

Zestoa cumple los requisitos para 
ser declarada zona tensionada, 
siendo el municipio guipuzcoa-
no más pequeño que cumple los 
requisitos: que el precio de la 
vivienda haya aumentado en los 
últimos cinco años tres puntos 
por encima del IPC medio; y que 
más del 30% de los ingresos por 
unidad familiar deben destinarse 
al pago de la vivienda.  Esto in-
dica que la dificultad de acceso 
a la vivienda en Zestoa es cada 
vez más grave. Por estas razo-
nes, el Ayuntamiento se encuen-
tra elaborando la documentación 
necesaria a presentar al Gobierno 
Vasco para que declaren Zestoa 
zona tensionada.

Zestoako Herri 
Eskola handitzeko 
obrak
Zestoako Herri Eskolako erai-
kin nagusiko gela berriak ur-
tarrilean irekiko dira. Kanpoko 
patioa ere eraberritu egingo da 
eta martxoan erabilgarri egotea 
aurreikusten da.

Zestoako Irisgarritasun Plan 
Integrala idazte prozesuan

Zestoako Irisgarritasun Plan Integrala idaz-
ten ari da Zestoako Udala, Projekta Urbes 
arkitektura taldearekin elkarlanean. Udal 
teknikariekin elkarrizketak izan ondoren, 
herritarrekin prozesu parte-hartzaile bat 
egingo da urtarrilean. Bertan, aurrez-au-
rreko bilerak egiteko asmoa dago Zaintza 
Komunitateko agente ezberdinekin, Guraso 
Elkartearekin eta auzo-elkarte ezberdinekin.

Urolako bide berdeko lanak aurrera 
doaz
Urolako trenbideko Iraetako eta Arroako tunelak birgaitze-
ko eta sendotzeko lanak aurrera doaz. Urtarrilaren hasie-
ran Arroako tunel luzearen (508 metro) iparraldeko ahoa 
egonkortzen hasiko dira. Ondoren, tunel beraren hegoaldeko 
eta Iraetako tuneleko iparraldeko ahoen egonkortze lanak 
egingo dituzte. Bi tunelen berroneratzea 2025eko abenduan 
amaitzea espero da eta ondoren, Narrondotik Iraetara arteko 
plataforma eraikitzen hasiko dira. GFAko ingurumen sailaren 
arabera bide berdea 2026ko udan amaitu eta irekiko da.

Larrazabal bideko baserrien  
ur-ponpaketa sistema martxan 
Larrazabal bidean aurkitzen diren bost baserrien 
ur-horniduraren kalitatea bermatzeko helburuare-
kin uda hasieran Zestoako Udalak hasi zituen obrak 
dagoeneko amaituta daude. Eraikin berrian, ponpa-
keta ur sistema berria jarri da, eta ondoren, ur-biltegi 
zaharra eraitsi da. 106.959,06 eurotako kostua izan 
dute lan hauek.

laburreanlaburrean

Iraeta auzoan markesina 
UK03 autobus lineak (Zarautz-Azkoitia 
norabidea) Iraeta auzoan duen gerale-
kuan, markesina eta argi puntu berria 
jartzeko lanak martxan daude.

GI-631 errepidea eraldatzeko lanak martxan
Zestoako Udalak martxan ditu GI631 errepidearen eraldaketa eta herriko sarrera-
irteerak berrantolatzeko lanak. Gauzak ondo, martxoan obrak amaitzea espero da. 
2024 urtea amaitzerako gasolindegi eta lizarraitz inguruko eremua amaituta uztea 
da helburua. Urtarrilean, Herri Eskolako haur txikienek erabiltzen duten  eraikinaren 
(Txanpiñoia) inguruan dagoen espaloi berriaren eraikuntza lanak hasiko dira. 

2025erako udal aurrekontuak 
onartuta
Zestoako Udalak abenduaren 19an egin zen ezohiko 
udal batzarrean 2025erako aurrekontuak onartu zituen. 
EAJ-PNVren hiru ordezkariek aurkako botoa eman zu-
ten. Aurrekontuak onartzearekin batera, kasu honetan 
EAJko hiru ordezkarien aldeko bozkarekin, Udal Lanpos-
tuen Zerrenda ere onartu zuen udal batzarrak.

PROIEKTUAK

Urriaren 5ean Zestoa Eguna ospatu zen Urepelen festa giroan 
eta egitarau oparo batekin. Goizean, Aldude-Urepeleko Klika, 
Zestoako txaranga eta Itxaropena Dantza Taldea aritu ziren 
giroa alaitzen. Bertan izan ziren zestoarrek urepeldarrekin ba-
tera egindako lagunarteko bazkarian 200 lagunetik gora izan 
ziren. Bitartean, Haira Aizpurua, Amets Arzallus, Aitor Salegi 
eta Oskar Alberdi bertsoetan aritu ziren Xalbat Alzugarai gai-
jartzaile lanetan zelarik. 

Arratsaldean, Urepeleko pilotalekua mukuru betea zelarik, 
Esain Uhalde bikote aldudarra eta Sasiain Txapei bikote zes-
toarraren arteko pilota desafioa jokatu zen. Zestoarrak 22 eta 
14 nagusitu ziren baina iparraldeko bikotea ezker horman bai-
no trinketean aritzen direnak izanik, bada aukerarik hurrengoan 
trinketean desafioa jokatzeko. Zestoa eguna Kontrabanda tal-
dearen kontzertuarekin amaitu zen.

Zestoa Eguna ospatu zen 
Urepelen

Uztapide eta Xalbador Durangoko 
Azokan
Abenduaren 7an, “Uztapide eta Xalbador. Bi adiskide mugaz gaindi” 
liburuaren inguruko solasaldia izan zen Durangoko Azokaren egita-
rauaren baitan, Ladakoguneko areto nagusian. 
Ordubete inguruko solasaldiak interesa piztu zuen eta liburuaren 
nondik norakoak azaltzeaz gain, bi herrien arteko senidetzea ere 
izan zuten mintzagai.
Argazkian, ezkerretik hasita: Eneko Bidegain, euskal idazle eta ka-
zetaria, Xole Aire eta Mikel Arregi, Urepele eta Zestoako alkateak 
hurrenez hurren, Pako Aristi, liburuaren idazlea, eta Jesus Mari Mu-
jika, Erein argitaletxeko lehendakaria.

agenda
2025eko urtarrila - otsaila

AIZARNA
•	 Zaintza taldea:  

Hilabeteko azken asteartean, Herri Elkartean (16:30)
•	 Gimnasia: 

Astelehena eta asteazkena, frontoian (11:50-12:50)

LASAO
•	 Kafe espazioa:  

Asteazkenetan 17:00etan (Auzo Elkartean)

ARROABEA
•	 Trikitixa eta panderoa:  

Astelehenetan, Elkargunean (ordua zehazteko)
•	 Salsa eta batxata:  

Astelehenenetan, salto gelan (18:30-20:00)
•	 Yoga:  

Astelehen eta ostegunetan, eskola zaharrean (17:30-18:45)
•	 Zumba:  

Astelehena eta asteazkena (9:30-10:30) edo  
asteazkena eta ostiraletan (16:30-17:30), salto gelan

•	 Xakea:  
Adin guztientzat, asteartetan (ordua zehazteko)

•	 Gimnasia:  
Astearte eta ostegunetan, salto gelan (10:00-11:00)

•	 Eskulanak: 
Asteartetan, Kultur Etxean (15:00-17:00)

•	 Bertso eskola:  
Asteazkenetan, Elkargunean (19:00-20:00)

•	 Total training:  
Asteazkenetan, Eskola Zaharrean, bi saio (17:30-19:00)  (19:00 - 20:30)

•	 Nutrizioa eta dietetika:  
Menopausia osasuntsu eta edertasunez gozatzeko 
Eguna zehazteko, hilean behin izango da

•	 Argazkilaritza ikastaroa:  
Eguna zehazteko, urtarriletik aurrera izango da

•	 Euskara ikastaroa: Zestoako AEKrekin
•	 Puntua egin eta josteko:  

Asteazkenetan, Elkargunean (17:00-19:00)
Tartean behin:
•	 Kafe tertulia:  

Ostiral batzuetan, adi deialdiei (18:30)
•	 Euskal Kanturako:  

Ostiral batzuetan, adi deialdiei (18:30)

ARROAGOIA
•	 Aretoko dantzak:  

Astearteak 17:30-19:00
•	 Pilates:  

Astelehena eta asteazkena, Auzo Elkartearen goiko gelan (17:00-18:00)

•	 Bingo taldea:  
- Astearte / Ostegunetan:  
  16:00etan (Kultur Etxeko beheko gelan)

•	 Kartoi tailerra:  
- Astelehen / Asteazkenetan:  
  16:00etan (Alonderon)

•	 Paseo taldea:  
- Asteazkenak 15:30ean (Gurutzean)

•	 Egoitzetara bisita:  
- Asteazkenak 17:00etan

•	 Gimnasia (Kiroldegia):   
- Astelehena eta asteazkena: 9:30-10:30  
- Asteartea eta osteguna: 9:30-10:30

•	 Kontsumo bide ikastaroak:  
- ELIKADURA 50+:  
   Urtarrilak 17, ostirala 17:00etan (Alondero)

	 - ETIKETEK EZKUTATZEN DUTENA:  
   Otsailak 27, osteguna 17:00etan (Alondero)

•	 Zestoa Osasuntsu:  
- Ibilbide luzea: Otsailak 12

AGENDA BATERATUAN  
EKINTZAREN BAT SARTZEKO  

EDO KOMUNITATEAN EKINTZAK 
GARATZEKO ORIENTAZIOA BEHAR 
IZANEZ GERO DEITU TELEFONO 

HONETARA: 

688 81 69 43 (Ane)  
edo korreoz: anelizaso@zabalduz.eus


